
Gjykata Supreme e Kosovës - kolegji i përbërë nga gjyqtarët: Afrim Shala, kryetar, 

Mejreme Memaj e Agim Maliqi, anëtarë, me bashkëpunëtorin profesional Bujar 

Balaj, procesmbajtës, në çështjen penale të të dënuarit Xh. H.,  nga ...., rruga “...”, 

nr., për veprën penale lëndimi i lehtë trupor,   parashikuar me nenin 185 par.3 

nënpar.3.1 të Kodit Penal të Republikës së Kosovës (KPRK), duke vendosur 

përkitazi me kërkesën e të dënuarit për mbrojtje të ligjshmërisë, paraqitur kundër 

aktgjykimit të formës së prerë të Gjykatës Themelore në Prishtinë  - Departamenti i 

Përgjithshëm P.nr.2028/2022 datë 9 mars 2023, në seancën e kolegjit të mbajtur më 

20 shkurt 2024, mori këtë: 

 

 

A  K  T  GJ  Y  K  I  M  

 

Refuzohet si e pabazuar kërkesa e të dënuarit Xh. H. për mbrojtje të ligjshmërisë, 

paraqitur kundër aktgjykimit të formës së prerë të Gjykatës Themelore në Prishtinë 

- Departamenti i Përgjithshëm P.nr.2028/2022 datë 9 mars  2023.   

 

A  r  s  y  e  t  i  m  i  

 

 

Me aktgjykimin e Gjykatës Themelore në Prishtinë – Departamenti i Përgjithshëm 

P.nr.2028/2022 datë 9 mars  2023,  i pandehuri Xh. H.  për veprën penale lëndimi i 

lehtë trupor, parashikuar me nenin 185 par.3 nënpar.3.1 të KPRK, është gjykuar me 

dënim me burgim në kohëzgjatje prej 6 (gjashtë) muajve. 

 

Në procedurën ankimore Gjykata e Apelit e Kosovës duke vendosur sipas ankesës 

së mbrojtësit të dënuarit me aktgjykimin PA1.nr.631/2023 datë 28 shtator 2023 e ka 

refuzuar ankesën, kurse aktgjykimi i shkallës së parë është vërtetuar. 

 

Kundër këtyre aktgjykimeve kërkesë për mbrojtje të ligjshmërisë ka ushtruar i 

dënuari Xh. H., për shkak të shkeljeve esenciale të dispozitave të procedurës penale, 

shkeljes së ligjit penal dhe shkeljeve tjera të dispozitave të procedurës penale që 

kanë ndikuar në marrjen e vendimit gjyqësor, me propozim që kërkesa të aprovohet, 

aktgjykimet e kundërshtuara të anulohen dhe çështja ti kthehet gjykatës së shkallës 

së parë për rigjykim. Pas paraqitjes së kërkesës për mbrojtje të ligjshmërisë i 

dënuari ka paraqitur kërkesë për shtyrje të mbajtjes së dënimit apo pezullimin e pa 

afat të urdhëresës së lëshuar nga kryetarja e Gjykatës Themelore në Prishtinë 

Ed.nr.2185/23 datë 9.01.2024. 

 

Ndaj kërkesës për mbrojte të ligjshmërisë është përgjigjur Prokurori i Shtetit me 

parashtresat me shkrim KMLP.II.nr.11/2024 datë 15 janar 2024  me propozim që 

kërkesa të refuzohet si e pabazuar. 

 

Gjykata Supreme e Kosovës shqyrtoi shkresat e lëndës në kuptim të nenit 435 par.1 

dhe 436 par.1 të KPP, vlerësoi pretendimet në kërkesën  për mbrojtje të ligjshmërisë 

dhe konstatoi: 

 

Kërkesa nuk është e bazuar. 

 

Në kërkesë i dënuari pretendon se aktgjykimi i shkallës së parë i vërtetuar nga 

shkalla e dytë është i përfshirë me shkelje esenciale të dispozitave të procedurës 

penale, ngase është i pakuptueshëm, nuk është përpiluar konform nenit 369 të KPP, 

dhe nuk janë dhënë arsye lidhur me faktet vendimtare. Sipas kërkesës gjykata me 

asnjë provë konkrete por edhe të besueshme nuk ka arritur të vërtetoj se i dënuari e 

ka kryer veprën penale. Arsyetimi i gjykatës bazohet në supozim pasi që nuk ka 

asnjë dëshmitar as të familjes apo të fqinjëve që ka parë apo dëgjuar të dënuarin 

duke kryer veprën penale. Prova e vetme që gjykatat mjerisht i mbështesin 

aktgjykimet e tyre është deklarata e të dëmtuarës dhe e mbrojtësit të viktimave. E 

dëmtuara është lënduar vete, ngase kur nervozohet shumë fillon të bërtas dhe ti bie 

vetes në kokë dhe trup me grushte. Ndien përgjegjësi vetëm për ngritjen e zërit ndaj 

saj, në fakt kur ajo bën apo nuk bën ndonjë punë në shtëpi ndodh që ta kritikoj dhe 

ta ngrit zërin, por ajo fillon të bërtas sa mundet dhe fillon ti bie vetes me grushte. 

Sipas të dënuarit aktgjykimet e kundërshtuara janë plotë me shkelje të dispozitave 

të procedurës penale  e të ligjit penal, që dëshmon edhe mos prezenca e prokurorit 

dhe e të dëmtuarës në seancë shkaku që të mos deklarohen në mungesë provave e 

që kësaj gjendje i ka kontribuar edhe mbrojtësi i viktimave, që si duket po 

simulohet me të holla nga e dëmtuara.  

 

Sipas vlerësimit të kësaj gjykate pretendimet e lartcekura nuk janë të bazuara. Në 

fakt i dënuari i kundërshton aktgjykimet për shkeljet esenciale të dispozitave të 

procedurës penale, nga neni 384 par.2 pika 2.7 të KPP, mirëpo nuk jepet arsyetim 

se në çka konsiston kjo shkelje (vetëm parafrazohet dispozita ligjore), kurse arsyet e 

dhëna i referohen gjendjes faktike. Megjithatë kjo gjykatë i vlerësoj pretendimet në 

këtë drejtim dhe gjen se aktgjykimi i shkallës së parë i vërtetuar nga shkalla e dytë  

është  i qartë, dhe është në harmoni me përmbajtjen e provave nga shkresat e dosjes 

së kësaj çështje penalo juridike. Gjykata e shkallës së parë ka dhënë arsye të qarta 

përkitazi me vlerësimin dhe analizën e të gjitha provave të administruara gjatë 

shqyrtimit gjyqësor, i ka vlerësuar secilën provë veç e veç dhe në lidhje me provat 

tjera dhe në bazë të vlerësimit të tillë ka nxjerrë konkludimin duke dhënë edhe arsye 

faktike dhe juridike të cilat si të drejta i ka aprovuar edhe gjykata e shkallës së dytë 

dhe si të drejta i aprovon edhe kjo gjykatë.  

Pretendimet përkitazi me gjendjen faktike nuk qenë objekt shqyrtimi, ngase kërkesa 

për mbrojtje të ligjshmërisë përkitazi me këtë bazë ligjore nuk mund të ushtrohet- 

neni 432 par.2 të KPP.  

  

Kjo gjykatë e shqyrtoj kërkesën e të dënuarit për shtyrje të dënimit, mirëpo, meqë  

pas shqyrtimit të kërkesës dhe shkresave të lëndës kërkesa u refuzua kjo gjykatë 

vlerëson se  nuk ka vend për shtyrje të ekzekutimit të dënimit, kurse kërkesën për 

pezullim të urdhëresës së Kryetares së Gjykatës Themelore në Prishtinë për 

paraqitjen në Shërbimin Korrektues për mbajtje të dënimit nuk e shqyrtoj sepse  

kërkesa  për mbrojtje të ligjshmërisë nuk mund të paraqitet ndaj urdhëresave të tilla.  

 

Për arsyet e cekura më lart, kjo gjykatë kërkesën e refuzoj si të pabazuar, kurse në 

kuptim të nenit 437 të KPP-së, vendosi si në dispozitiv të këtij aktgjykimi. 

 

GJYKATA SUPREME E KOSOVËS NË PRISHTINË 

Pml.nr.28/2024, më 20 shkurt 2024  

 

 

Procesmbajtësi,                                     Kryetari i kolegjit, 

Bujar Balaj                                                                                             Afrim Shala                                                        

 

 

     

  


